
ALISHER NAVOIY ISKANDARNING YOSHI HAQIDA

Ilyos ISMOILOV
ToshDO‘TAU 

Alisher Navoiy o‘z ijodida Iskandar Zulqarnayn obrazining im
kon qadar tarixiy ildizlariga yaqin borishga intilgan. Navoiy Iskandar 
obrazini turli rakurslarda talqin etar ekan hamisha yanglishishlardan 
ehtiyot bo‘lishga harakat qiladi va imkon qadar tasvirlayotgan 
obraziga oid badiiy talqinlarining tarixiy haqiqat bilan muvofiq 
bo‘lishiga erishgan. Navoiy o‘z asarlarida Iskandarning nasabi 
masalasidan so‘ng qaharamon hayotining yana bir muhim jihati – 
yoshi haqida ham to‘xtalgan. 

Alisher Navoiyning fikricha, Iskandar 36 yil yashab, 13 yil 
hukmronlik qilgan [Tarxdan ma’lumki, Aleksandr Makedonskiy 
(356-yil 20 (21)iyul —323-yil 10 -iyun) ham juda qisqa – 33 yil 
umr ko‘rgan va 20 yoshida taxtga chiqib, qisqa davr (13 yilda) juda 
katta ishlarni amalga oshiradi]. Nizomiy Ganjaviy Iskandarning 
podsholik davrini aniq ikki qarn desa, Xusrav Dehlaviy Iskandar 
hukmronligi davrini 500 yildan ortiqroq ekanini aytgan. Navoiy 
“Saddi Iskandariy”da Ajam shohlarining to‘rt sulolasi jami 
4336-yil-u 10 oy hukmron bo‘lgani, biroq Iskandarning oz vaqtda 
(!) ulardan ko‘proq ish qilganini aytadi [1, 1262]. Bu haqida “Tarixi 
muluki Ajam”da shunday deydi: ammo maholdurkim, o‘n uch yilda 
ul qilg‘an ishcha qilsa bo‘lg‘ay... Va faqir «Saddi Iskandariy»da ul 
iki buzurgvor (Nizomiy va Dehlaviy – I.I.) qavlini soyir muarrixlar 
aqvolig‘a tarjih qilib, nazm adosig‘a qaror beribmen. Har taqdir bila 
Iskandar podshohe erdikim, andin burung‘i va so‘ngg‘i salotin bu 
kungacha ul qilg‘on ishni qilmadilar [2, 618]. Yuqorida Navoiyning 
Nizomiy va Dehlaviy so‘zlarini tarixchilar bergan ma’lumotlarga 
solishtirib, doston tasvirida haqiqatga yaqinini tanlashi e’tiborga 
molik. Bu Navoiy “Saddi Iskandariy”ni yozishda Nizomiy, 
Dehlaviylarning dostonlari bilan batafsil tanishish, Jomiy bilan 
shaxsan maslahatlashishidan tashqari ular bergan ma’lumotlarni 
tarixiy asarlar bilan solishtirib chiqqani, ularni haqiqatga yaqinlik 
darajalariga ko‘ra saralab, ana shu asosda dostonga kiritganini 

tasdiqlaydi. Demak, u bu borada hech qanday masalaga ko‘r-
ko‘rona yondashmagan, aksincha, zarur deb hisoblagan o‘rinlarini 
o‘zgartirgani, ularni tarixiy-hayotiy hamda adabiy mantiq asosida 
yangilab borgan. 

Ma’lumki, “Farhod va Shirin” dostonining xotimasida shahzoda 
Abulfavoris Shohg‘aribga nasihatlari mavjud. Unda Iskandarning 
yoshiga oid qiziq ma’lumot qayd etiladi:    Sikandar topti chun 
ilm-u hunarni,

Ne yanglig‘ oldi ko‘rgil bahr-u barni...
Iki ming yil o‘tub yuz ming xiradmand,
Bo‘lub hikmatlari birla barumand [3, 629].
Ikkinchidan, baytdagi “2000 yil”ni aniq fakt sifatida qabul 

qilsak, bizga Navoiyning 1441 – 1503-yillar oralig‘ida yashagani 
ma’lum, “Farhod va Shirin” dostoni esa 1483-yil yozilgan. Navoiy 
agar o‘zi yashagan davrni nazarda tutib, yuqoridagi ma’lumotni 
bayon qilgan bo‘lsa, Iskandarni milloddan avvalgi IV – V asrlarda 
yashagan deb bilishi ma’lum bo‘ladi. Tarixdan ma’lumki, Aleksandr 
Makedonskiy millodan avvalgi 356 – 323-yillarda yashagan, bu IV 
asrga to‘g‘ri keladi va Navoiyning XV asrda yashagani inobatga 
olinsa, mutafakkirning Aleksandrdan to o‘ziga qadar o‘tgan davr – 
ikki ming yilni to‘g‘ri ko‘rsatgani ayonlashadi. Demak, mazkur dalil 
Navoiy tasvirlagan Iskandarning tarixiy Aleksandr Makedonskiy 
bilan bevosita bog‘liqligi va bunga Navoiyning ongli yondashganini 
ko‘rsatadi. Shu bois Navoiyni Aleksandr haqida bilmagan deyish 
u qadar to‘g‘ri emasga o‘xshaydi. Muhimi, Navoiy Sharqdagi 
Iskandarga oid asl manba va manshalarning tarixiy Aleksandrga 
olib borishini yaxshi bilgan, ammo bu fikrga tayanib Aleksandr va 
Iskandarni aynan bir shaxs sifatida tushunish o‘zini oqlamaydi. Zero, 
Sharqdagi Iskandar g‘arbdagi Aleksandrning tegishli tarixiy-adabiy 
o‘zgarishlarga – transfarmatsiyaga uchragan obrazi bo‘lib, ularni 
o‘zaro qiyoslash tarixiy Aleksandrning qanday qilib Iskandarga 
aylangani, bu jarayondagi shakliy va mazmuniy o‘zgarishlar darajasi 
hamda ko‘lami, maqsad va vazifalarini belgilash, turli xalqlar 
mafkuralari sintezini aniqlash nuqtayi nazaridangina to‘g‘ri bo‘ladi.

Zero, iskandarnomalar qaysi xalqda mavjud bo‘lsa, o‘sha 
xalqning milliy tafakkurini o‘zida tashigan va qaysi davrda mavjud 

bo‘lsa, o‘sha davrning yetakchi mafkurasini o‘zida mujassam 
qilgan. Shu ma’noda Firdavsiy iskandarnomasini Firdavsiy zamoni, 
makonidan alohida tadqiq qilish va tekshirish to‘g‘ri talqinga imkon 
bermagani kabi, Nizomiy, Dehlaviy va Navoiylarni ham mazkur 
nuqtayi nazardan kelib chiqib o‘rganish maqsadga muvofiq. Masalan, 
Firdavsiyda Iskandar obrazining tasavvufiy talqini, tasavvufiy 
masalalar tasviriga deyarli duch kelmaymiz. Bu hol “Shohnoma”ni 
yozishda ko‘zlangan ijodkor mafkurasi bilan bog‘liq bo‘lsa kerak. 
Biroq Dehlaviy tasavvufning klassik davrida ijodi qildi, Ahmadiy, 
Jomiy va Navoiylar tasavvufning ta’sir doirasi kuchli bo‘lgan adabiy 
muhit vakillari edi, shu bois ularning iskandarnomalarida davrning 
mazkur mafkurasi kuchli aks etgan, balki yetakchi mavqe qozongan.

Foydalanilgan adabiyotlar:
1. Навоий Алишер. Садди Искандарий. – Т.: ФАН, 1958. 
2. Навоий Алишер. Тарихи мулуки Ажам. 10 жилдлик. 8-ж. 

– Т.: Ғафур  Ғулом номидаги нашриёт-матбаа уйи, 2011. 
3. Навоий Алишер. Фарҳод ва Ширин. – Т.: ФАН, 1958. 

